
BAB1

PENGENALAN

1.0 PENGENALAN

Sistem Kawalan Suis Berkomputer merupakan satu sistem suis pintar yang
menyediakan kawalan menerusi komputer. Di samping kawalan menerusi komputer,
sistem ini juga menyediakan kawalan ke atas suis melalui alat kawalan jauh dan juga
secara manual. Kelengkapan alat kawalan jauh dalam sistem ini membolehkan
pengguna melaksanakan kawalan ke atas suis secara terus tanpa perlu menghampiri
komputer. Ini dapat menjimatkan masa dan tenaga pengguna. Kawalan pensuisan
secara manual pula disediakan dalam sistem ini bagi membolehkan operasi pensuisan
dilaksanakan walaupun komputer dan sistem kawalan jauh gagal berfungsi atau tidak
diaktifkan. Penggunaan 3 cara kawalan dalam satu sistem menjadikan sistem suis ini
lebih selamat digunakan,lebih efektif dan lebih cekap berbanding penggunaan suis

manual biasa.



1.1 OBJEKTIF PROJEK

Objektif utama projek ini ialah merekabentuk sistem pensuisan berasaskan
komputer yang dapat dikendalikan dengan mudah, cekap serta selamat untuk
digunakan. Bagi memenuhi objektif ini kemudahan kawalan ke atas suis
menggunakan alat kawalan jauh dan secara manual juga disediakan di samping
kawalan utamanya iaitu dengan berasaskan komputer. Dengan adanya sistem
kawalan sampingan ini, sistem ini tetap dapat berfungsi sekiranya komputer

mengalami masalah atau tidak diaktifkan.

Objektif kedua projek ini ialah menyediakan program komputer yang dapat
mengendalikan sistem pensuisan secara sistematik, mudah digunakan serta mesra
pengguna. Bagi melengkapkan objektif projek ini, aturcara komputer yang mesra
pengguna telah dibuat dengan menggunakan perisian Visual Basic. Selain itu,
konsep antaramuka juga telah diterapkan dalam sistem ini dengan tujuan untuk
membentuk satu sistem pensuisan berasaskan komputer yang sistematik, lengkap

dan sempurna.

1.2 PERNYATAAN MASALAH

Pada masa kini, sistem kawalan pensuisan berasaskan komputer mendapat
sambutan yang menggalakkan di pelbagai negara. Namun begitu, permintaan
peralatan sebegini amat kurang di Malaysia kerana harganya yang agak tinggi.
Tambahan pula, peralatan yang dipasarkan ini agak sukar untuk digunakan kerana
kurang mesra pengguna. Peralatan ini juga tidak dapat digunakan di tempat-tempat
yang jauh daripada komputer kerana penggunaan kabel yang panjang boleh
menggangu kelancaran operasi sistem. Masalah lain yang terdapat pada kebanyakan
peralatan sedia ada ialah tidak menyediakan kemudahan kawalan sampingan seperti
secara manual atau kawalan jauh. Ini bermakna alat ini tidak boleh beroperasi
sekiranya komputer tidak diaktifkan.



1.3 SKOP KERJA

Alat ini beroperasi berdasarkan konsep aplikasi antaramuka di antara
komputer dan juga litar elektronik. Fungsi kawalan bagi sistem ini adalah terhad
kepada kawalan untuk membuka dan menutup suis sahaja dan bilangan suis yang
boleh dikawal pula adalah terhad kepada 7 buah suis sahaja. Sistem pensuisan ini
menggunakan komputer sebagai sistem kawalan utama dan sistem kawalan jauh serta

sistem kawalan secara manual sebagai sistem kawalan tambahan.

Operasi sistem ini bermula apabila sistem komputer menerima arahan buka
atau tutup suis tertentu daripada pengguna melalui komponen masukan tetikus
komputer. Sistem komputer kemudiannya akan memproses dan menghantar arahan
tersebut ke litar rangkaian pensuisan melalui gelombang radio berfrekuensi
433.92MHz. Litar rangkaian pensuisan akan melaksanakan tindakan pensuisan
mengikut arahan yang diterimanya. Kemudiannya maklumat tentang keadaan suis ini

akan dihantar ke sistem komputer untuk di paparkan pada skrin komputer.

Sekiranya alat kawalan jauh atau suis manual digunakan, proses kawalan ke
atas suis akan dilakukan secara langsung oleh litar rangkaian pensuisan. Seterusnya,
selepas operasi pensuisan berlangsung, keadaan semasa suis-suis berkenaan akan

dihantar ke sistem komputer untuk dipaparkan pada skrin komputer.

1.4 STRUKTUR PENULISAN TESIS

Kandungan tesis ini bermula dengan bab satu. Dalam bab ini, perkara-perkara
asas tentang projek iaitu pengenalan, penyataan masalah, skop kerja dan objektif
projek dibincangkan.

Bab dua memuatkan kajian latar belakang tentang projek yang dijalankan
Kajian latar belakang yang dijalankan ini adalah merangkumi teori tentang kaedah-



kaedah yang digunakan, projek-projek yang pernah dibangunkan sebelum ini dan
juga berkaitan dengan produk-produk seumpamanya yang berada di pasaran.

Bab tiga adalah berkaitan dengan metodologi projek. Dalam bab ini, langkah-
langkah yang diambil serta kaedah-kaedah yang digunakan untuk melaksanakan
projek ini akan diterangkan secara terperinci. Selain itu, fungsi dan konsep kerja bagi

projek yang dibangunkan ini juga akan diterangkan dalam bab ini.

Bab empat pula adalah berkaitan dengan analisis yang dijalankan ke atas
projek yang dibangunkan. Keputusan analisis yang dijalankan serta masalah yang
timbul akan dibincangkan di sini.

Bab terakhir iaitu bab lima memuatkan rumusan bagi hasil kerja yang
dijalankan serta kesimpulan secara menyeluruh terhadap kajian yang telah
dijalankan. Selain itu, cadangan penambah baikan projek juga dibincangkan di sini.



BAB II

KAJIAN LATAR BELAKANG & KONSEP

2.0 PENGENALAN

Bab ini membincangkan secara menyeluruh tentang tentang teori-teori serta
konsep-konsep yang akan diketengahkan dalam proses pembangunan projek ini.
Selain itu, kajian ini juga dijalankan bertujuan untuk mengenal pasti perspektif dan
kaedah yang digunakan dalam pembangunan projek seumpamanya sebelum ini dan
meninjau sejauh mana keberkesanan projek tersebut. Melalui kajian yang dijalankan,
kelebihan dan kelemahan projek-projek serta produk-produk seumpamanya sebelum
ini dapat dikenal pasti. Dengan itu, penambah baikan dapat dijalankan ke atas projek
yang dibangunkan ini bagi menghasilkan produk yang bermutu, berkeupayaan tinggi
serta memenuhi keperluan pengguna.



2.1 KAJIAN KE ATAS PROJEK DAN PRODUK SEDIA ADA

2.1.1 Projek Sistem Automasi Rumah

Projek ini diberi nama ‘Sistem Automasi Rumah’. Ia adalah berkaitan
dengan sistem kawalan pensuisan berasaskan komputer untuk kegunaan di rumah.
Projek ini menggunakan aturcara yang dibuat dengan berasaskan perisian Visual

Basic. Litar bagi projek ini dihubungkan ke sistem komputer melalui terminal selari

komputer.

Rajah 2.1 Litar antaramuka bagi Projek Sistem Automasi Rumah [1]



